Plan Bondye a Pou Lavi
Entim (Seksyel)

Lemonn modén lan malad. Malgre tout pwogré ki fét nan lasyans ak nan teknoloji, lom ap viv tankou
yon moun yo bat, tankou yon solda ki deja pédi batay. Sa m’ap di la a jwenn konfimasyon nan yon
pawol yon pwofese te pataje avek mwen yon lé. Li te fristre. Li t'ap pale sou kijan yo te fé anpil efo nan
lekol li a (yon lekol ki pa Kretyen) pou yo fotifye timoun yo avek anpil anseyman imanis, men malgre sa
timoun yo t'ap vin pi mal dejouwanjou. Malgre tout liks modén n’ap jwi aktyélman, moun pa twouve
satisfaksyon pésonel. Dejouwanjou, sanble moun vin pi dekouraje ak lavi a. Yo santi yo paitil anyen. Yo
pa satisfé. Pase pou nou weé plis satisfaksyon, sa nou we se plis pwoblém alkol, plis pwoblém dwog, plis
vyolans, epi plis moun ki rive touye tét yo.

Yon kote pwobléem sa paret aklé se nan lavi seksyél moun. Nan sosyete modén lan, genyen reklam
agoch adwat pou plezi seksyeél. Yo pa kache sije sa ditou. Bagay yo parét tout kote ou voye je ou. Men
kijan sa ye : si ou ta ale nan yon izin kote yo fabrike machin, w'ap we machin tout koule... wouj, nwa,
blan, ble, gri, krém... Se ou ki pou chwazi sa ou pito. Enben, nan kilti modén lan yo genyen yon paket
preferans ak espresyon seksyel lemonn ap ofri moun. Yo divées. Konsa, genyen moun ki gade maryaj
selon Bondye avék move je. Yo di li limite yo twop. Yo di yo prefere lib pou fé esperyans selon pwop
preferans yo epi pwop dezi yo. Malerezman, yo pa janm rive twouve satisfaksyon seksyel. Chak jou nou
tande maryaj k’ap kraze. Pifo maryaj ki fet fini mal yon jou. Yo pa reyisi. Moun yo pa rete fidel. Chak jou
genyen mwens relasyon ki reyisi sou késyon f& moun jwenn sa y'ap chache, ki se renmen. Sa vle di,
dejouwanjou moun yo vin pi mal pou jwenn menm bagay yo di y’ap chache pi réd. Men poukisa ?

Sa rive konsa paske moun pa okipe enstriksyon yo ki soti nan Bondye, Kreyaté nou an. Moun pa dako
swiv lod Sila ki te kreye nou an. Siyo ta swiv li, li ta yon benefis pou yo. Yo t'ap jwenn bon jan libéte.
Men yo pa konprann sa. Se menm jan avek prensip yo ki mache ak yon telefon ou fék achte. Si ou swiv
prensip yo nan jan ou chaje telefon lan anvan ou sévi avé I', w'ap jwi benefis. Refize enstriksyon yo, epi
se ou k'ap soufri. Konsa tou, depi nou swiv 16d Bondye ban nou yo, se nou ki benefisye. Anpil moun pale
fo pou yo defann libéte seksyél pou tout moun. Yo di se pou chak moun fé sa I’ pi pito. Yo poko
konsidere paket dezas nou deja ap wé nan mond moden lan.

Kisa ki plan Bondye pou seksyalite nou ? Poukisa Li te kreye nou avek seksyalite lakay nou ?

Plan Bondye a Devwale Imaj Bondye Avek Glwa Bondye

Nan premye chapit la nan Bib la, nou we kijan Bondye te kreye |om avék kapasite seksyel, epi nou we
poukisa. Nan Jenez 1.26-28, nou we Bondye te planifye pou |ldm posede imaj Bondye a ansanm ak glwa
Bondye a. Bagay sa yo tapral vizib pandan Iom t'ap viv lavi li. Avek menm objektif sa a, Bondye te kreye
[6m nan de (2) kategori : gason ak fi. Nan chapit 2, nou we kijan toude te fé yon sél (Ou ka gade Matye
19.5 tou). Selon plan Bondye a nan kreyasyon an, relasyon gason ak fi kreye yon inyon ki vréman bel,
epi ki espesyal. Nan Jenéz 1.31 Bondye deklare se yon bagay ki bon nét. Jouk jounen jodi a, relasyon
gason ak fi nan maryaj rete yon bagay ki espesyal epi ki vieman bél. Se plan Kreyate a. Selon plan



Bondye a, gason an ak fi a chak kite lakay yo pou yo fome yon inyon nouvo. Ala saj Bondye te saj déske
Li te kreye yon bagay ki osi espesyal epi ki san parey konsa ! Piga pésonn twonpe tet li : sa Bondye te
kreye a se bagay ki pwop, ki bél, ki bon. Entimite seksyél andedan maryaj se yon fason inik nou kapab
remake imaj Bondye avek glwa Bondye.

Plan Bondye a Satisfé Bezwen Moun

Bib la konfime |& de (2) moun ki marye patisipe nan relasyon seksyél ansanm, sa bon. Bib la fé nou
konnen relasyon sa a reponn ak bezwen fizik epi bezwen emosyonél toude moun yo. Anplis, Bib la
montre nou se plan sa ki egziste pou lom fé pitit. Nan Jenéz 1.28 Bondye bay Iom |6d pou I’ fé pitit, pou
li ranpli té a. Nan Pwovéb 18.22, men sa nou li : « Lé yon nonm jwenn yon bon madanm, se yon bon
bagay... » Pwovéb 5.18-19 fé nou konnen Bondye vle pou gason yo fé ke yo kontan ak madanm yo, pou
yo pran plezi yo ak madanm yo renmen depi lé yo te jenn lan. Nou we anko kijan Bondye egzije relasyon
seksyél nan mitan moun ki marye nan 1 Korent 7.3—5. Liv Kantik De Kantik montre nou ké Bondye
annegad relasyon entim ant yon gason ak madanm li. Bondye pa sélman dako, Li egzije I'!

Bib la pale kare kare sou seksyalite andeyo plan Bondye a. Bib la kondane li kom bagay ki mechan, ki
sal, ki pévéti, ki detwi moun.

Plan Bondye a Fé Pwovizyon Pou Yon Sél Gason Ak Yon Sél Fi

Depi Bondye te pale sou yon gason ak yon fi ki fe yon sél che, se klé Li vle di maryaj se yon relasyon pou
de (2) moun ase. Bondye pa t’ planifye pou se twa (3) moun ki fé yon sél. Relasyon maryaj la kapab
egziste selman ant yon gason epi yon fi. Depi yon twazyém moun mele nan inyon sa a, genyen domaj
konsekan ki fet. Jezi te di konsa : « Konsa, yo pa de (2) anko, men yo fé yon sel ko. Se poutét sa, pésonn
moun pa gen dwa separe sa Bondye mete ansanm » (Matye 19.6).

Relasyon ki egziste ant de (2) moun ki marye mache pwoch avék prensip fidelite, lwayote, ak moralite.
Li reflete relasyon Kris la anvi jwi ansanm avek legliz Li a. Depi yon moun deyo mete pye I nan relasyon
an, sa deja detwi bel prensip sa yo nan mitan mesye a ak madanm li. Li tache imaj Bondye a ki t'ap
reflete nan relasyon an tou. Apre sa, li kreye yon relasyon ki fo, epi ki pévéti. Poukisa ? Paske selon plan
Kreyate a relasyon entim sa a se bagay ou viv ak yon sél moun. Li prive. Depi yon moun eseye detounen
plan Bondye a pou fé I’ mache yon ot jan, li deja ap soufri konsekans grav.

Plan Bondye a egzije relasyon entim sa a se bagay ki egziste ant yon gason ak yon fi. Nenpot relasyon
seksyél ant de (2) gason oubyen ant de (2) fi, se yon pevesyon li ye. Li deyo plan Bondye a. Jan ko gason
an fet epi jan ko fi a fet konfime pou nou se relasyon gason ak fi Bondye te planifye pou kreyasyon Li a.

Plan Bondye a Egzije Inyon Pou Tout Lavi

Relasyon maryaj la se yon relasyon ki egzije fidelite lakay toude moun yo pandan tout rés lavi yo. Depi
yo mare ansanm nan alyans maryaj la, inyon sa a pa kapab kraze. Sila yo ki eseye kraze maryaj, yo lakoz
anpil domaj ak anpil doulé. Se Bondye menm ki etabli prensip la : Depi de (2) moun fin mete tét yo
ansanm nan maryaj, yo pa kapab defé inyon sa a pou yo al kdmanse avek yon |6t moun anko. Okenn jij,
okenn avoka, okenn lwa I6m ekri pa gen otorite pou separe sa Bondye te mete ansanm (Women 7.3;
Matye 19.6).



Bagay Ki Deyo Plan Bondye a

Tout relasyon seksyél ki fét deyo plan Bondye a se bagay ki fé domaj, ki entedi, epi se peche yo tout ye.
Egzanp se plasaj, remarye pandan premye patné a vivan toujou, plizyé madanm, epi séks lib—san
okenn angajman. Tout bagay sa yo tode plan Bondye a. Yo klase kom adilté epi dezod lache. Donk, se
peche yo ye. Bat laponyét epi séks avek bét se pevesyon ki soti nan [0gey. Yo pa soti nan imaj Kreyate a
ni nan glwa Li.

Bondye ban nou yon avétisman nan Kolos 3.5-6 : « Se poutét sa, se pou nou detwi nan nou tou sa ki soti
nan lemonn tankou: imoralite, malpwopte, move dezi, move lanvi, renmen lajan (ki menm jan ak sevi
zidol). Se tout bagay sa yo ki fé kolé Bondye tonbe sou moun ki derefize obeyi li. » Efezyen 5.3,5-6 di konsa
: « Paske nou se pép Bondye a, sa pa bon pou nou menm louvri bouch nou pale sou dezdd laché, sou bagay
ki sal ak vye dezi... Paske, konnen sa byen : okenn moun ki nan dezod laché, osinon ki nan lenkondwit,
osinon ki renmen lajan (moun konsa se tankou moun k’ap sévi zidol), okenn nan moun sa yo p‘ap gen
posyon eritaj nan peyi kote Bondye ak Kris la wa a. Pa kite pésonn twonpe nou ak pawdl san sans yo: se
poutet bagay sa yo menm kolé Bondye tonbe sou moun ki refize obeyi I’ yo. »

Relasyon entim (seksyel) nan mitan de (2) gason osinon de (2) fi se peche. Bondye kondane relasyon sa
yo kom bagay ki pévéti, ki kont lanati. Pol klase dezi sa yo kom dezi ki dezonore moun. Se derayman.
(Women 1.27, BIB KREYOL LA). Relasyon omoseksyel soti nan yon dezi pou plezi pésonél ki deyo plan
Bondye a. Se relasyon ki pa ka fé pitit yo ye, epi yo opoze ak relasyon gason ak fi.

Women 1.26-27 di konsa : « Se poutét sa, Bondye kite yo fé sa yo pito. Men, se sa k’ap avili yo tou : fanm
pa vle sevi ak ko yo jan yo dwe; yo pito fé sa ki pa bon. Se konsa tou, gason derefize sévi ak fanm jan sa te
dwe fet. Yo pran dife youn pou [6t: gason fé malpwopte ak gason parey yo. Yo pédi tét yo nét. Men tou, yo
resevwa nan ko yo pinisyon yo merite a. »

Bondye pa kache sa ki bon ak sa ki pa bon sou afé seksyalite. Li mete nou klé, epi li ensiste sou estanda
Li detaye yo. FOk nou swiv yo. Li aveti nou sou kisa ki pral vini pou sila yo ki pratike bagay kwochi yo : «
Men, pou moun ki lach yo, moun ki pa kenbe pawdl yo, ansasen yo, bann moun deprave yo (moun imoral),
moun k’ap fé maji yo, moun k’ap adore zidol ansanm ak moun k’ap bay manti, plas yo se nan letan dife ak
souf k’ap boule a yo ye. Se sa yo rele dezyém lanmo a » (Revelasyon 21.8).

Kijan Nou Dwe Aji Devan Bagay Kwochi Ki Nan Sosyete Modén Yo ?

Nou pa kapab touye je n’ pou n’ di sosyete modén lan pa debode ak bagay ki deyo plan Bondye a pou
seksyalite. Se bagay sal menm sosyete modén lan pran plezi preche. Kijan Kretyen an dwe reyaji devan
dosye sa yo ? Eske Kretyen an sipoze pa gen bonjou ak moun ki mare nan peche sa yo ? Eske nou dwe
gade yo anba ? Eske nou dwe apwouve aksyon yo epi asepte moun yo jan yo ye a ? Anpil vwa ap pale
pou fé Kretyen an asepte kalite konpotman sa yo komsi li pa anyen.

Pawol Bondye a pale klé sou kijan nou dwe aji devan peche epi devan peché. Nou deja wé nou anba
obligasyon pou n’ touye peche sa yo ansanm ak tandans sa yo lakay nou. Se bagay ki pa dwe prezan nan
mitan nou ditou ditou. Apot Pol te ban nou yon egzijans nan 2 Korent 6.17 : « Se poutét sa, Bondye te di
nou : Soti nan mitan moun sa yo. Pa mele ak yo. Pa manyen anyen nou pa dwe manyen. Lé sa a, Mwen
menm, M‘a resevwa nou. » Pi devan li di konsa : «...Ann kenbe ko nou ak nanm nou nan kondisyon pou n’



seévi Bondye ! Ann voye tout bagay ki ka wete nou nan kondisyon sa a jete ! Ann chache viv apa pou Bondye
' Ann viv nan krentif Li ! » (2 Korent 7.1).

Men, Bib la anseye nou pou n’ demontre Lespri Kris anvé sila yo ki mare nan peche sa yo. Nou vle
demontre amou anve moun ki ap viv kalite vi sa yo. Nou vle yo we ke Jezi a. Jezi te vini sou laté kom yon
dokté pou ede maladi yo, pou geri blese yo. Li te zanmi ak peché (Matye 11.19). Jezi pa t’ janm apwouve
okenn peche, men Li te renmen sila yo ki te antere nan bagay kwochi. Li pa t’ janm pale léd avék peche
yo. Li pat'rayiyo.

Menm jan ak Jezi, nou dwe renmen peché yo epi montre yo nou vle ede yo. Ni moun ki nan adilte, ni
moun ki volé, ni moun ki touye moun, ni moun ki nan omoseksyalite, yo tout dwe santi nou renmen yo
kom moun Bondye te kreye. Fok yo konnen nou pa rechte yo. Se pou yo konprann nou anvi ede yo
chape nan peche avek éd Kris la. Nou posede yon mesaj espwa pou chak moun ki nan peche. Jezi ofri
padon. Li ofri netwayaj. Li ofri nouvo vi. Li ofri amou. Epi legliz Jezi a asepte moun pouteét travay Jezi ap
fé nan lavi yo.

~Mark Yoder



